
Agong-Merdeka
PERAYAAN BULAN KEMERDEKAAN DITUTUP DENGAN PENUH WARNA WARNI

    PORT DICKSON, 16 Sept (Bernama) -- Yang di-Pertuan Agong Tuanku Syed
Sirajuddin Syed Putra Jamalullail merasmikan upacara penutup Perayaan Bulan
Kemerdekaan Ke-45 di Tapak Pesta, Kota Impian di sini malam ini.
    Acara penuh gilang-gemilang itu turut dihadiri Raja Permaisuri Agong
Tuanku Fauziah Tengku Abdul Rashid.
    Hadir sama Datuk Undang Yang Empat dan Tunku Besar Tampin, Menteri
Kebudayaan, Kesenian dan Pelancongan Datuk Paduka Abdul Kadir Sheikh
Fadzir, Menteri Besar Tan Sri Mohamed Isa Abdul Samad serta pemimpin
kerajaan Persekutuan dan negeri.
    Ketibaan Yang di-Pertuan Agong dan Raja Permaisuri kira-kira jam 8.45
malam disambut oleh Abdul Kadir dan Pengerusi Jawatankuasa Kecil Sambutan
Perayaan Datuk Mohd Khalid Yunus.
    Seri Paduka berdua kemudian diarak ke pentas utama dengan diiringi oleh
masing-masing 40 orang pembawa tombak dan bunga manggar dan masing-masing
10 orang pembawa bunga pahar dan payung sambil diiringi alunan dan paluan
muzik tradisional oleh 30 pemuzik dan penggendang.
    Setibanya Seri Paduka berdua di pentas utama, lagu "Negara Ku"
dimainkan oleh pancaragam Polis Diraja Malaysia (PDRM).
    Selesai ucapan oleh Abdul Kadir dan Mohamed Isa, upacara menaikkan
Jalur Gemilang dijalankan dengan iringan lagu Negara Ku oleh pancaragam
PDRM.
    Acara kemudian diteruskan dengan persembahan kebudayaan dan kesenian
seperti persembahan caklempong, tumbuk kalang dan paluan gendang kesenian
Negeri Sembilan, selain persembahan nyanyian oleh beberapa artis terkenal
seperti Ahmad Jais, J.Sham, Siti Nurhaliza, Siti Nordiana, Kumpulan The
Girls dan Kumpulan Twinkle.
    Pengunjung kemudian dipertontonkan dengan persembahan muzikal khas
"Keranamu Malaysia" yang mengimbau kenangan perjuangan lima pemimpin dan
tokoh negara bermula dari perjuangan Datuk Onn Jaafar menentang Malayan
Union di sekitar tahun 50-an, disusuli oleh perjuangan Perdana Menteri
Pertama, Tuanku Abdul Rahman, Tun Abdul Razak, Tun Hussein Onn dan Dr
Mahathir selama 25 minit.
    Yang di-Pertuan Agong kemudian berkenaan menyampaikan titah penutupan
perayaan itu dan kemudian memasukkan sebilah keris di sarungnya sebagai
gimik penutupan, dan serentak itu pertunjukan bunga api memenuhi ruang
udara selama kira-kira lima minit.
    Suasana terus dimeriahkan dengan persembahan nyanyian Jalur Gemilang
dan Keranamu Malaysia, disusuli laungan "Daulat Tuanku" sebanyak tiga kali.
    Yang di-Pertuan Agong dan Raja Permaisuri kemudian berangkat
meninggalkan majlis disusuli tetamu kehormat yang lain.
    Kira-kira 40,000 orang yang turut memeriahkan sambutan itu terus
dihiburkan dengan persembahan nyanyian oleh Siti Nurhaliza dan Kumpulan
Senario.
    -- BERNAMA
    APG RHM

